
“Alto y Claro” é unha invitación a 
dialogar, e pensar sobre a educación 
a través de preguntas que nos con-
ducen a reflexionar sobre o papel da 
educación, como motor, para crear  
unha sociedade na que todas as per-
soas poidan alcanzar unha vida plena 
e digna de ser vivida. 
Un diálogo profundo, crítico e es-
peranzador, con referencias a lectu-
ras imprescindibles, que nos pode 
axudar , a nivel persoal , a  repensar 
e redeseñar o “que”,  o “para que” e 
o “como” do noso labor docente, e 
invítanos ao traballo conxunto con 
todos os axentes sociais implicados 
na educación. 
Unha chamada a revisar paradigmas 
e crenzas, a mirar a educación desde 
unha visión holística, na que toda a 
sociedade se corresponsabilice  para 
repensar e reinventar a educación 
perante os retos actuais. 
Unha lectura recomendada para nós 
como educadores, pero tamén para 
familias, administracións locais e 
axentes sociais aos que Nélida  mos-
tra o que se ve, o que se di e o que 

se fai na escola e para os que abre  
xanelas de participación e colabora-
ción colectiva.
Con sensibilidade,  firmeza e sabe-
doría, a autora non  nos proporcio-
na respostas, senón que comparte 
propostas ante os retos que todas 
e todos nos propoñemos á hora de 
educar persoas competentes, críticas 
e comprometidas na procura dunha 
sociedade mais xusta, sostible  e 
solidaria.
En definitiva, un libro que nos sa-
code e nos fai reflexionar sobre que 
estamos facendo hoxe en día, como 
sociedade e desde a escola, para que 
as próximas xeracións poidan vivir 
unha vida digna.

Alto y Claro. Claves para repensar la educación
Zaitegi de Miguel, Nélida
Plataforma Editorial, Barcelona, 2025
ISBN: 979-13-87568-70-2    pp. 224

Fernando Molero é licenciado en “Hu-
manidades y Máster en Cinematogra-
fía de la Universidade de Córdoba”. É 
tamén autor literario, realiza crítica 
cinematográfica e coordinou no IES 
Luis de Góngora de Córdoba o ciclo 
“Encuentros con el cine”. É polo tan-
to, todo un experto na temática que 
aborda no libro “Cine y Educación”.
O cine é un recurso didáctico moi 
eficaz para traballar determinados 
contidos dende unha perspectiva 
multidisciplinar. O cine resulta un 
recurso bastante motivador para o 
alumnado, e é unha excelente ferra-
menta para fomentar aprendizaxes. 
É tamén un instrumento válido para 
traballar o pensamento crítico, a 
educación emocional e resulta moi 
apropiado para desenvolver determi-
nadas competencias de xeito trans-
versal.  

O presenza do cine é constante nas 
nosas aulas. Dende diferentes mate-
rias e departamentos utilízase como 
ferramenta de transmisión de valo-
res, saberes e competencias. As apli-

cacións, así mesmo, son múltiples: 
comparativas entre obras literarias e 
cinematográficas; interpretación de 
épocas e acontecementos históricos 
concretos; achegamentos e análise 
de personaxes relevantes da historia, 
a cultura, a ciencia, o deporte, es-
coita activa de películas en versión 
orixinal, e unha infinidade doutras 
actividades que o cine suxire.
O cine que lanza a súa ollada sobre 
o mundo educativo é un xénero con 
entidade propia. Ao longo da historia 
do cine son bastantes os directores e 
directoras que volcaron a súa mira-
da sobre o mundo educativo. Este 
libro recolle trinta filmes que están 
relacionadas directamente coa edu-
cación. Son películas de diferentes 
xéneros e realizadas en diferentes 
países. Destaca a actualidade desta 
selección xa que a meirande parte 
destes filmes foron estreados no 
século XXI, só oito son anteriores ao 
ano 2000. A mostra, polo tanto, é 
recente e diversa.
Cada capítulo está dedicado a unha 
película coa seguinte estrutura: ficha 

fílmica, breve sinopse do argumento, 
temática educativa, espazos nos que 
transcorre a acción, comentario críti-
co do filme, proposta de actividades 
e selección de secuencias clave. Esta 
organización amosa unha combina-
ción equilibrada entre información e 
didáctica.
Na parte final do libro recóllese un 
mapa temático de filmes adecuados 
para traballar determinados aspectos 
relacionados coa escola, unha rela-
ción de actividades por temas, unha 
descrición de secuencias que trans-
corren no centro educativo e unha 
listaxe ampla de películas relaciona-
das coa escola. Todos estes materiais 
complementarios son sumamente 
útiles para o docente.
Este é un libro que ofrece propostas 
valiosas para educar a ollada dun 
alumnado afundido no labirinto au-
diovisual actual. A análise de textos 
fílmicos nos centros educativos é 
un recurso óptimo para avanzar na 
formación integral do alumnado.  

Javier Pintor. Asesoría ámbito lingüístico-social. CFR A Coruña.

Ánxeles e Isabel Abelleira ofrécennos 
nesta obra unha xoia pedagóxica 
onde profundan nas concepcións e 
principios prácticos que manteñen 
arredor da educación, da escola, do 
rol docente, e da vida en xeral, con-
siderando as mestras e os mestres de 
Educación Infantil como gardiáns de 
valiosas sementes ancestrais cultiva-
doras da razón e do corazón.
O libro recolle centos de experiencias 
de aula que se comentan organi-
zadas arredor de dez epígrafes: as 
dez condicións dunha boa escola, 
incorporando fermosísimas imaxes 
cos nenos e coas nenas que elas 
formaron enfrascados en actividades, 
manifestación da aposta por unha 
didáctica da proximidade, dunha 
ética do coidado (das persoas, dun 
mesmo, dos outros, e da natureza) 
e a permacultura (unha filosofía de 
traballar coa natureza e non contra 
ela) e na defensa da equidade, e 
a actuación sobre catro esferas da 
sustentabilidade.
Os exemplos do alumnado compro-
metido coa aprendizaxe en moi dife-

rentes lugares (lavadoiros, muÍños, 
fervenzas, museos…) permiten ao 
lector percibir a coherencia entre 
a teoría exposta e a práctica cotiá 
facendo realidade a escola soñada 
(natural, activa, da delicadeza, com-
prometida, culta, saudable, sanadora, 
da cidadanía local, da esperanza e da 
vontade).
O que comentabamos máis arriba, 
unha auténtica xoia pedagóxica.

Eduardo José Fuentes Abeledo. Profesor titular da Universidade de Santiago de Compostela.

Ninguén discute xa que a intelixencia 
artificial (IA) emerxeu como un axente 
transformador da sociedade, revolucionan-
do en particular o ámbito educativo. Esta 
transformación non é meramente tecno-
lóxica, senón que representa un cambio 
paradigmático que, como docentes, 
non podemos ignorar. Resulta por tanto 
imprescindible mergullarse no mundo da 
IA, tanto para adoptar os beneficios que 
ofrece (elaboración de recursos, persona-
lización da aprendizaxe ou atención á di-
versidade entre outros), como para tomar 
conciencia dos riscos que implica, entre 
os que atopamos a problemática asociada 
ao tratamento e privacidade de datos, 
os sesgos algorítmicos ou a necesidade 
de manter o factor humano na educación 
como valor intrínseco.
Neste contexto, Aplicacións prácticas da 
intelixencia artificial na educación de 
Florentino Blas Fernández Cueto, autor 
con 35 anos de experiencia docente e 
colaborador habitual da Rede de For-
mación Permanente do Profesorado en 
Galicia, preséntase como unha resposta 
global á necesidade de formación para 
a integración efectiva e responsable da 
intelixencia artificial no ámbito educa-
tivo. O texto destaca polo seu enfoque 
práctico, combinado con sólidos funda-

mentos teóricos. Nunha contorna no que 
a IA está reformulando todos os aspectos 
da educación, este libro ofrece unha guía 
estruturada que desmitifica a tecnoloxía 
e a converte nunha aliada pedagóxica 
accesible e amable. 
O aspecto máis distintivo da obra é o seu 
enfoque práctico, materializado en 28 
actividades que abarcan desde a insta-
lación e uso de plataformas como Chat-
GPT, Perplexity ou Brisk Teaching, ata a 
xeración de materiais didácticos comple-
xos, creación de páxinas web educativas, 
modelos 3D e recursos audiovisuais con 
música, voz ou animacións xeradas por 
IA, amosando así a versatilidade destas 
tecnoloxías como recurso educativo. O 
autor desenvolve, ademais, ferramentas 
específicas para facilitar o labor docente, 
incluíndo un xerador en liña de prompts 
educativos deseñado para mellorar a 
calidade das interaccións cos sistemas 
de IA, un sistema automatizado para 
recompilar e organizar materiais xerados 
por IA sen necesidade de coñecementos 
de programación, e asistentes virtuais 
específicos para cada nivel educativo. 
Os sistemas de avaliación automática e 
a titorización virtual atopan neste libro 
unha guía práctica para a súa imple-
mentación efectiva Por outra banda, a 

incorporación de códigos QR que dan 
acceso a vídeos explicativos, exemplos 
reais e documentos complementarios 
representa unha innovación metodolóxi-
ca significativa. Esta estratexia facilita 
non só o coñecemento das aplicacións 
presentadas, senón a experimentación e 
aplicación, facilitando unha aprendizaxe 
experimental e contextualizada, en clara 
contribución ao desenvolvemento da 
competencia dixital docente. 
En canto á dimensión ética e a respon-
sabilidade pedagóxica, estas abórdanse 

con claridade e rigor, incluíndose por 
exemplo unha sección adicada á detec-
ción do mal uso da IA e  proporcionando 
procedementos específicos para iden-
tificar cando se utiliza a tecnoloxía de 
maneira inapropiada. Así mesmo, a obra 
cumpre unha función desmitificadora 
crucial, insistindo en que a IA non vén 
substituírnos, senón que complementa e 
potencia o labor docente. Esta perspec-
tiva é fundamental para promover unha 
adopción reflexiva e construtiva destas 
ferramentas. 
En conclusión, Aplicacións prácticas da 
intelixencia artificial na educación xorde 
como unha aposta moi relevante para 
o coñecemento da IA no contexto edu-
cativo, pola súa combinación de rigor 
académico, practicidade metodolóxica e 
sensibilidade ética. A obra logra equili-
brar a necesidade de competencia tecno-
lóxica coa reflexión pedagóxica profunda, 
ofrecendo non só ferramentas prácticas 
senón tamén marcos conceptuais para 
unha implementación responsable da IA 
en educación. O seu enfoque multimedia 
e aplicado responde adecuadamente ás 
demandas actuais de formación docente 
mentres que a súa énfase na dimensión 
ética asegura unha adopción tecnolóxica 
centrada en valores.

Autora Celina Santamaría Recio. Asesora de Educación Dixital. CFR A Coruña.

Emilio Lledó é unha das personalida-
des clave do pensamento contemporá-
neo. Catedrático de Historia da Filo-
sofía, desenvolveu gran parte da súa 
actividade docente na Universidade 
alemana de Heidelberg. Concluíu esta 
actividade académica na Universida-
de Nacional de Educación a Distancia 
(UNED), da que foi tamén vicerrector. 
Entre moitos outros galardóns obtivo 
o Premio Nacional de Ensayo (1992) 
pola súa El silencio de la escritura; 
Premio Internacional Menéndez Pelayo 
(2004); Premio Fernando Lázaro Ca-
rreter (2007), Premio María Zambrano 
(2008); Premio Nacional de las Letras 
(2014), Premio Princesa de Asturias 
de Comunicación y Humanidades 
(2015) e foi condecorado coa Cruz 
Oficial de la Orden del Mérito de la 
República Federal Alemana (2005). É, 
ademais, membro de La Real Academia 
Española na que ocupa o sillón L.
Este libro, magnificamente ilustrado 
por Eugenia Ábalos para a editorial 
Nórdica, recolle tres ensaios de Emilio 
Lledó sobre a literatura, a cultura e a 
identidade. En tempos confusos nos 

que  predominan os bulos, as informa-
cións falsas e interesadas e nos que 
a cultura está cada vez máis arrinco-
nada son necesarias mentes lúcidas 
como a de Emilio Lledó que tiren luz 
e razón entre tanta escuridade. Na ac-
tualidade precisamos de faros que con 
intelixencia, bondade e un sentido 
estricto da ética nos axuden a navegar 
por un mar de información cada vez 
máis turbio e encrespado.  
No primeiro ensaio titulado “Nece-
sidad de la literatura” Lledó formula 
ideas tan relevantes como que a 
lectura e os libros son o máis asom-
broso principio de liberdade e frater-
nidade; a literatura é un territorio de 
infinitas posibilidades e os libros son 
portas que ninguén podería pechar 
nunca; os clásicos constrúen unha 
humana manifestación de eternidade. 
No segundo texto titulado “La libertad 
de hablar” argumenta que a linguaxe, 
fundamentada na honradez persoal e 
política, abre as portas á razón e invi-
ta a rebelármonos fronte á ditadura da 
indecencia. O libro péchase co ensaio 
“Identidad” no que o autor reclama ao 

periodismo que recupere os concep-
tos de identidade e independencia, 
esenciais para educar a intelixencia, 
a sensibilidade e a felicidade dos lectores.
A única vía para loitar contra a 
“pragmacia”, termo acuñado por 
Emilio Lledó para describir  obsesión 
polo económico, o consumismo e o 
materialismo, son os valores cultu-
rais e humanos. A cultura e a educa-
ción son as ferramentas que temos 
ao noso alcance para enfrontarse ao 
utilitarismo e o lucro.
Nunha sociedade que sofre de exce-
siva información e onde nunca fora 
tan arrolladora a maquinaria para 
crear alienación é máis importante 
que nunca desenvolver un pensa-
mento crítico de seu que se nutra 
de liberdade. O libro é un canto ao 
poder da literatura, das palabras que 
conforman o noso pensamento e que 
son a substancia da que se nutre a 
intelixencia. Esta obra de impres-
cindible lectura, conclúe cunha tese 
que debería guiar a nosa actitude 
vital: hai que amar a vida, toda a 
vida, e non só a nosa, a dos nosos.

Javier Pintor. Asesoría ámbito lingüístico-social. CFR A Coruña.

Hiperconectados. Abusan os nosos fi-
llos do móbil e Internet? é unha obra 
escrita por autores que son referentes 
no campo da socioloxía e as novas 
tecnoloxías e todos eles coordinados 
por Esther Rincón Fernández, douto-
ra en Psicoloxía e experta no estudo 
empírico dos beneficios e riscos que 
as novas tecnoloxías da información 
e a comunicación supoñen para a 
sociedade, tanto no ámbito docente 
como no sanitario. A súa preparación 
e experiencia permiten ofrecer unha 
análise profunda sobre como a conec-
tividade constante está transformando 
as nosas vidas, tanto a nivel persoal 
como profesional. Desde o inicio do 
libro, a autora insiste en que non se 
trata da cantidade de tempo que os 
nenos e nenas poden estar conectados 
senón de que, cando, como, por que e 
para que os, máis pequenos ven Inter-
net. Esas son as cinco preguntas que 
vertebran esta obra que recolle eses 
recursos tan necesarios que permiten 
abordar eficazmente o uso das panta-
llas no fogar.
Os autores, cunha sólida formación 

académica e profesional, exploran as 
implicacións da hiperconexión na saú-
de mental, nas relacións interpersoais 
e na sociedade en xeral. A súa capa-
cidade para combinar investigación 
rigorosa cunha prosa accesible fai que 
o libro sexa moi atractivo tanto para 
profesionais e especialistas como para 
o público xeral, asegurando unha in-
formación práctica e veraz. Achegan-
do temas como os novos perigos na 
Rede e a súa prevención, explicando 
o porqué da adicción ás redes sociais 
dos pequenos ou aclarando a manei-
ra responsable de usar a tecnoloxía, 
Hiperconectados. 
Trátase dun libro que pode ser moi 
útil para estudantes, profesionais de 
diversos campos e calquera persoa 
interesada en comprender mellor o 
impacto das novas tecnoloxías na 
nosa vida diaria. Sendo conscientes de 
que os nosos pequenos poden ter un 
problema de adición ás novas tecno-
loxías, os lectores atopan nesta obra 
reflexións que os axudarán a navegar 
a complexidade do mundo hiperconec-
tado no que vivimos.

 En canto ao ámbito doméstico, a 
obra axuda as familias a reflexionar 
sobre como o uso excesivo de dispo-
sitivos pode afectar á comunicación 
e ás relacións interpersoais. Por iso, 
ofrece estratexias para intentar me-
llorar a comunicación entre todos os 
membros da familia, promovendo un 
ambiente máis saudable e aberto. 
Asemade, axuda os pais a establecer 
límites saudables no uso da tecno-
loxía, o que pode contribuír a un 
mellor equilibrio entre a vida dixital e 
a vida real. Tamén proporciona infor-
mación valiosa sobre como protexerse 
en liña, o que é crucial para os nenos 
e adolescentes na actualidade. O feito 
de abordar estes temas xuntos facilita 
que as familias poidan traballar en 
equipo para atopar solucións e forta-
lecer os seus vínculos.
A nosa sociedade debería ler este 
ensaio porque ofrece unha perspectiva 
crítica e informada sobre un fenómeno 
que nos afecta a todos. A lectura des-
te libro non só amplía o coñecemento 
sobre as dinámicas sociais actuais, se-

Marcos Corgo Riveiro, asesoría lingüístico-social CFR de ACoruña. CFR A Coruña.

Editorial Pirámide, Madrid, 2025. 

nón que tamén invita á unha reflexión 
persoal sobre o uso da tecnoloxía na 
nosa vida cotiá. Ademais, pode servir 
como unha guía práctica para navegar 
polos desafíos que presenta a era dixi-
tal e fomentar un ambiente familiar 
máis harmonioso.



María Lado (Cee, 1979) é escrito-
ra, tradutora e actriz. Como poeta, 
publicou «A primeira visión» (1997), 
«Casa atlántica, Casa cabaret» (Xe-
rais, 2001), «Berlín» (2005), «Nove» 
(2008), «Amantes» (2011), «Oso, 
mamá, si?» (Xerais, 2015) ou «Gramo 
Stendhal» (2020). É autora tamén do 
álbum infantil «Por que Cuqui non 
quere ir á lavadora» (2014) e, como 
narradora, publicou «Entre os dous hai 
un río» (2016). Con Lucía Aldao forma 
o dúo poético Aldaolado, que publica 
en 2020 o libro de poemas «Ninguén 
morreu de ler poesía» (Xerais, 2020). 
Con motivo do Día das Letras Gale-
gas adicado ás cantareiras e á poesía 
popular oral, publica o libro infantil 
«Canta, miña compañeira. O lega-
do das cantareiras» publicado pola 
editorial Xerais na colección Merlín 
(2025). Trátase dun libro dirixido tan-
to a público infantil como adulto, que 
conxuga divulgación, memoria e amor 
pola tradición oral galega.
O libro rende homenaxe a seis mu-
lleres galegas —Adolfina, Rosa, Eva, 
Prudencia, Asunción e Manuela— que 

foron cantareiras e pandeireteiras, 
gardiás dunha valiosa herdanza 
cultural transmitida de xeración en 
xeración. Grazas ao seu labor, con-
serváronse coplas, bailes, contos e 
costumes que aínda forman parte da 
identidade da cultura galega.
A través dunha narrativa amena e 
accesible, María Lado propón unha 
viaxe no tempo e no espazo, dende 
os tempos das homenaxeadas ata o 
presente, permitindo ás lectoras e lec-
tores coñecer o seu legado e entender 
a importancia da súa contribución á 
historia da música e da poesía popular 
oral en Galicia.
“Canta, miña compañeira” é, en defi-
nitiva, un canto de recoñecemento ás 
mulleres anónimas que, coa súa voz 
e co seu ritmo, sementaron cultura e 
comunidade. Un libro que emociona, 
ensina e inspira.

Ana Alvariñas Gómez. CEIP Porto Faro (Cambre)

A Asociación Entrelibros está ubicada 
en Granada e ten como obxectivo di-
vulgar a literatura e a filosofía naque-
las contornas nas que poida aportar 
coñecemento, emoción e benestar. 
Entre as persoas impulsoras de Entre-
libros está o profesor da Universidade 
de Granada Juan Mata e a profesora 
de secundaria Andrea Villarubia, dúas 
persoas relevantes vinculadas coa pro-
moción da lectura dende hai anos.
Os destinatarios primeiros de Entre-
libros son aquelas persoas que están 
en situación de vulnerabilidade. Os 
voluntarios que forman parte desta 

asociación de lectura en voz alta, 
conversa e lectura atenta promoven 
experiencias lectoras que aspiran a 
ser experiencias de vida. A través da 
lectura en voz alta propician espazos 
e tempos para a conversa, a reflexión 
e o acompañamento.  
Esta asociación obtivo o Premio Na-
cional ao Fomento da Lectura no ano 
2019. Este galardón recoñece o labor 
de tantos voluntarios e voluntarias 
que coa súa dedicación conseguiron 
facer da lectura compartida un modo 
ético de relación humana e social. 
Esta asociación está orientada a 
converter a lectura nunha estratexia 
de intervención social. Consideran que 
a palabra poética e filosófica ten a 
capacidade de transformar o mundo e 
facelo máis comprensible e habitable.
No espazo web de Entrelibros pode-
mos atopar proxectos desenvolvidos 
en diferentes espazos como hospitais, 
centro penitenciarios, casas de acolli-
da ou en centros educativos e noutras 
institucións.  Tamén resulta de intere-
se o apartado de documentos no que 

Javier Pintor. Asesoría ámbito lingüístico-social. CFR A Coruña.

se recollen traballos académicos, pu-
blicacións, unha selección de álbums 
ilustrados utilizados pola asociación 
ou follas informativas da actividade 
desenvolvida pola asociación. O apar-
tado titulado “Escuela de lectura” dá 
conta dos cursos de formación sobre 
lectura en voz alta realizados por esta 
asociación, dirixidos ao voluntario ou 
a persoas interesadas nesta temática 
como poden ser as familias dalgún 
centro educativo.
O blogue de Entrelibros diríxenos ás 
actividades máis relevantes realiza-
das durante estes anos e a proxectos 
que tiveron unha grande repercusión 
social. Asociación Entrelibros conta 
cun canal en Youtube no que pode-
mos asistir a algúns dos “Diálogos del 
conocimiento”.
Esta asociación integrada por profe-
sionais de distintos ámbitos dedicados 
a ler a outros ten unha sólida traxec-
toria no ámbito da mediación lecto-
ra; é un recurso moi apropiado para 
acompañar as persoas e acompañalas 
a través da literatura.



O proxecto “cREAgal”, impulsado pola 
Consellería de Educación, Ciencia, 
Universidades e FP, pon ao alcance do 
profesorado galego un amplo catálogo 
de Recursos Educativos Abertos (REA) 
que facilitan a innovación e dina-
mización das aulas. Elaborados por 
docentes galegos e aliñados co currí-
culo, estes materiais están pensados 
para ser utilizados directamente co 
alumnado, adaptados á realidade dos 
centros e ás metodoloxías competen-
ciais.
Os recursos estrutúranse en situacións 
de aprendizaxe, nas que o alumnado 

resolve retos ou tarefas significativas 
que favorecen o pensamento crítico, a 
creatividade, a exploración e o traba-
llo cooperativo. 
Cada REA inclúe unha guía didáctica 
que explica o seu uso na aula, a ava-
liación e a súa relación coa programa-
ción modelo de PROENS, facilitando a 
integración na planificación docente.
Un dos puntos fortes de cREAgal é 
o seu enfoque inclusivo. Todos os 
materiais están deseñados seguindo 
os principios do Deseño Universal 
para a Aprendizaxe (DUA), permitindo 
diferentes formas de presentación da 

Proxecto cREAgal

Sitio web
https://espazoabalar.edu.xunta.gal/creagal 
Consulta realizada: 9 de decembro de 2025

información e de participación. Isto 
facilita atender a diversidade do alum-
nado e crear experiencias de aprendi-
zaxe accesibles e motivadoras. Ade-
mais, publícanse con licenza Creative 
Commons BY-NC-SA, polo que poden 
adaptarse e compartirse libremente.
Os REA de “cREAgal” poden empre-
garse tanto na aula ordinaria como 
en contornas dixitais, xa que son 
compatibles con E-Dixgal e coas Aulas 
Virtuais, o que facilita o seu uso en 
diferentes modelos organizativos e 
escenarios de aprendizaxe.
Iniciado no curso 2022-23, o proxecto 

continúa medrando. Na actualidade 
están dispoñibles máis de cen recur-
sos para 5.º e 6.º de Primaria e diver-
sas materias de 1.º da ESO, cun plan 
de ampliación progresiva ata comple-
tar toda a etapa de Secundaria.
En resumo, 2cREAgal” é unha ferra-
menta clave para avanzar cara a unha 
educación máis innovadora, inclusiva 
e competencial. O profesorado está 
convidado a explorar o repositorio 
e descubrir todo o potencial destes 
recursos para enriquecer a práctica 
educativa.



Este libro forma parte dunha nova 
colección de contos da que é autora a 
doutora en Psicoloxía Montserrat Eros-
tarbe. Estes libros pretenden axudar a 
maiores e pequenos a entender, xes-
tionar e afrontar algúns dos problemas 
que na actualidade se presentan nas 
aulas.
A proposta parte de textos breves e 
sinxelos dirixidos a nenos e nenas 
para axudalos a comprender as súas 
emocións e aprender a xestionalas.
¡Juego sin mi móvil! narra a historia 
de dous irmáns, Dani e Maca, que van 
pasar unhas vacacións cos seus tíos 
a unha casa no campo. Tan pronto 
chegan a este lugar, os nenos esixen 
pasar o seu tempo de lecer vendo a 
tele e xogando co móbil. A chegada 
do seu curmán maior que ven a desco-
nectar e desenchufarse das pantallas 
deixa atónitos os cativos. O curmán 
Tadeo proponlles como reto non tocar 
as pantallas durante uns días. A través 
deste reto os nenos aprenderán a go-
zar dos xogos tradicionais e da beleza 
da contorna natural no que se atopan. 
Daranse conta de canto tempo inútil 

investían en atender o móbil e a tele-
visión, e de cantas cousas se perdían 
por culpa das pantallas.
Na parte final do libro, titulada 
“Orientaciones para padres (e ma-
dres)” recóllense algúns consellos de 
utilidade. O primeiro de todos é que 
os cambios no uso do móbil teñen 
que comezar polos maiores da casa. 
A autora fala de crianza coherente e 
de autoridade crible e comenta que 
deberiamos observarnos máis para 
ver o uso real que facemos dunhas 
tecnoloxías tan disruptivas que están 
a alterar as nosas maneiras de convi-
vencia. Será o noso exemplo de uso 
controlado e ético das pantallas o es-
pello no que se miren os máis cativos. 
Tamén se comenta que hai que regular 
a frecuencia e o tempo de exposición 
ás pantallas.
O libro pode ser un recurso útil para 
tratar esta temática dende os primei-
ros cursos xa que a experiencia nos 
está a amosar que o alumnado accede 
aos móbiles a idades cada vez  máis 
temperás.

¡Juego sin móvil! Cómo aprender a divertirse sin pantallas.

Autora: Erostarbe Pérez, Montserrat. Ilustradora: Soto, Susana
Editorial Bruño, Madrid, 2025.
ISBN: 978-84-696-4582-6



“Mi primer libro sobre inteligencia 
artificial” da editorial Anaya é unha 
proposta moi valiosa para achegar o 
mundo da tecnoloxía e a intelixencia 
artificial ao alumnado de Educación 
Infantil, a partir dos 5 anos.
Escrito por Nerea Luis, experta en IA e 
divulgadora científica, e ilustrado por 
Ignacio Hernández, este libro forma 
parte dunha colección que busca 
explicar conceptos complexos aos 
máis pequenos de forma clara, visual 
e atractiva.
Desde unha mirada lúdica e cotiá, o 
libro introduce temas que precisan 
respostas como o significado da inte-
lixencia artificial e a súa presenza nas 
nosas vidas, do que é un robot e como 
se programa.  
Todo iso presentado con ilustracións, 
textos sinxelos e situacións que os 
nenos e nenas poden recoñecer facil-
mente, o que favorece o desenvolve-
mento da curiosidade, o pensamento 
crítico e a linguaxe oral.
Como docente, destaco o valor deste 
libro porque:

•	 Promove o pensamento com-
putacional desde unha idade temperá.
•	 Conecta coa contorna do 
neno/a, axudando a comprender como 
a tecnoloxía forma parte da súa vida 
diaria.
•	 Pode usarse como punto de 
partida para proxectos transversais 
sobre tecnoloxía, robots, profesións 
do futuro ou mesmo emocións (cando 
se traballa que poden ou non poden 
facer as máquinas).
•	 Facilita o traballo con linguaxe 
oral e visual, competencias STEAM e 
aprendizaxe baseada na exploración.
É ideal para pais, educadores e pro-
fesionais que desexen fomentar o 
interese pola ciencia e a tecnoloxía

Mi primer libro sobre inteligencia artificial

Luis Mingueza, Nerea
Editorial: Anaya, Madrid, 2025
ISBN: 978-84-143-4260-2     pp. 32 



O PLEA é o Plan de Lectura, Escritura 
e Acceso á información. Trátase dun 
documento de centro que integra 
todas as intervencións destinadas ao 
fomento da lectura, da escritura e das 
habilidades no uso e no tratamento da 
información, e tamén á comunicación 
do coñecemento, como apoio á adqui-
sición das competencias clave.
Na RESOLUCIÓN do 16 de outubro de 
2025, da Dirección Xeral de Ordena-
ción e Innovación Educativa dítanse 

instrucións para o deseño, elaboración 
e implementación do Plan de Lectura, 
Escritura e Acceso á información nos 
centros docentes non universitarios 
sostidos con fondos públicos da Co-
munidade Autónoma de Galicia.
O PLEA está enfocado á competencia 
lectora como facilitadora da aprendi-
zaxe en todas as áreas do currículo. 
Este documento debe ser coheren-
te, realista, estable, flexible e estar 
contextualizado á realidade do centro 
e consensuado por todo o equipo 
docente.
O PLEA persegue mellorar a compe-
tencia lectora, mellorar a produción 
de textos escritos, favorecer as alfa-
betizacións múltiples e sistematizar a 
práctica lectora diaria. Este curso está 
en fase de elaboración e o vindeiro 
curso será o de aplicación. É un do-
cumento que implica a toda a comu-
nidade, e orienta as prácticas lectoras 
e escritoras do centro, e as prácticas 
relacionadas coa alfabetización infor-
macional.  
Neste espazo web da Consellería de 

Curso de apoio á elaboración do PLEA

Sitio web
https://centros.edu.xunta.gal/plea/course/view.php?id=3
Consulta realizada o 20/01/2026

Educación pódense atopar suxestións 
para a elaboración do PLEA e docu-
mentos orientativos para avaliar as 
prácticas de lectura, escritura e de 
acceso á información do centro, e 
os recursos son os adecuados para o 
fomento da lectura, a escritura e a 
alfabetización mediática e informa-
cional. Tamén se recolle o Marco para 
o desenvolvemento da competencia 
lectora.
Esta contorna concebida como un 
curso de apoio á elaboración do PLEA 
está en construción polo que se irá 
enriquecendo con novos materiais e 
documentos, que contribúan a facili-
tar o deseño da citada certificación.



En El calculador de Anticetera, Flo-
rentino Blas Fernández Cueto guía ao 
lector nunha exploración fascinante 
sobre o enigmático Mecanismo de 
Anticitera, considerado o primeiro 
ordenador analóxico da humanidade. 
Descuberto nun naufraxio grego do 
século XX, este artefacto do século II 
A.C. sorprende pola súa capacidade 
para predicir con precisión os move-
mentos astronómicos, testemuñando 
o avanzado coñecemento científico e 
tecnolóxico da Grecia antiga.

O autor combina rigor científico cun 
estilo accesible, facendo que a obra 
sexa comprensible tanto para expertos 
como para lectores curiosos. Fernán-
dez Cueto contextualiza o mecanismo 
no panorama histórico, científico e 
filosófico, conectándoo coa histo-
ria da astronomía, as matemáticas e 
a enxeñaría. Ademais de explicar o 
funcionamento técnico do artefacto, 
explora como os avances científicos 
foron esquecidos e redescubertos ao 
longo dos séculos, suscitando pregun-
tas sobre o progreso humano.

O libro destaca pola súa estrutura di-
námica, alternando capítulos técnicos 
con historias sobre o descubrimento, 
a reconstrución e os equipos interdis-
ciplinarios que estudaron o mecanis-
mo. Fernández Cueto tamén aborda 
cuestións abertas: foi unha creación 
illada ou parte dunha tradición tecno-
lóxica maior? Que nos revela sobre a 
mentalidade científica da época?
Esta obra vai máis aló de informar, 
xa que inspira ao lector a reflexionar 
sobre a capacidade creativa do ser 
humano. Cun enfoque completo e 
rigoroso, Fernández Cueto presenta o 
Mecanismo de Anticitera non só como 
un artefacto técnico, senón como 
un símbolo do enxeño humano e dos 
segredos que aínda agardan ser reve-
lados. Ideal para amantes da historia, 
a ciencia e a tecnoloxía, este libro é 
unha homenaxe á curiosidade e mais 
ao descubrimento.

El calculador de anticitera. Los secretos de la primera máquina del tiempo.

Fernández Cueto, Florentino Blas

Asegura TIC é unha web. A web do 
INTEF, que informa sobre os riscos de 
internet e os dereitos dixitais. Pro-
porciona unha grande variedade de 
recursos destinados a estudantes, ás 
súas familias e á comunidade docen-
te en xeral para protexer os menores 
na súa interacción con Internet, e as 
redes sociais.
O alumnado utiliza continuamente as 
redes sociais e as tecnoloxías para 
comunicarse, informarse e entreterse 

tanto dentro como fóra da escola pero 
non son conscientes dos riscos aos 
que se expoñen, xa que non contan 
con ferramentas para identicalos. 
Asegura TIC é unha web do Ministerio 
de Educación e Formación Profesional, 
que a través do INTEF ofrece recursos 
e orientacións para que tanto alumna-
do como familias realicen unha nave-
gación máis segura e consciente. Trata 
de sensibilizar sobre o que significa 
viaxar hoxe en día polas autoestradas 

Asegura TIC

Sitio web
https://intef.es/recursos-educativos/aseguratic/
Consulta realizada 21/01/2026

da información e comunicación utili-
zando internet e as redes sociais.
A web ofrece unha ampla variedade de 
recursos tales como unidades didác-
ticas, guías, presentacións, xogos, 
cursos de formación, etc. Para atopar 
estes recursos dispón dun buscador 
que permite filtrar e acotar a busca 
por temática, etapa educativa, tipo de 
recurso, fonte e licenza de uso. Tamén 
recolle o marco educativo que regula 
o dereito fundamental á protección de 

datos e os dereitos dixitais.
Neste espazo podemos atopar recursos 
sobre a normativa de protección de 
datos aplicables a calquera área ou 
materia. As familias encontrarán un 
espazo con información para guiar os 
seus fillos na navegación por contor-
nas dixitais, e facilita recursos para 
aprender a impedir determinados 
situacións, ou onde acudir en caso de 
necesidade.
A web pon a disposición dos menores 
información sobre os riscos que lles 
afectan directamente, e ferramentas 
para evitalos e afrontalos. Asegura TIC 
proporciona consellos útiles e sinxelos 
para desenvolverse, do mellor xeito 
posible, nas contornas virtuais.
Este espazo que, estamos comentan-
do, ten un deseño claro e intuitivo 
que facilita a navegación. É un recur-
so imprescindible para educadores, 
familias, alumnado, centros educati-
vos e administracións que se preocu-
pen por protexer os menores na súa 
interacción con internet, xa que lles 
ofrece recursos e ferramentas útiles 
nesta dirección.



A autora fala de que o noso traballo  
non é modelar as mentes dos nosos 
fillos/as, debemos permitir que esas 
mentes exploren todas as posibilida-
des que lles ofrece o mundo. A través 
dunha contorna estable e estruturada 
os nenos poden ser impredecibles, 
desordenados, variables e aleatorios. 
 Ao longo  de nove capítulos vai inci-
dindo en que deixemos que os nenos 
aprendan.
No capítulo 1, fala da contorna e a 
calidade dos coidados. Ao chegar ao 
capítulo 2 incide na idea de que a 
infancia é para aprender e, no capítu-
lo 3, resalta o termo “aloparentalidad” 
referido á crianza cooperativa . Nos  
capítulos 4 e 5 céntrase na aprendi-
zaxe social  e en aprender escoitando. 
A infancia xenera innovación e creati-
vidade. 
 A seguir, no capítulo 6, fala da 
función do xogo. A aprendizaxe é 
moi parecida ao progreso científico, 
pensar de xeito hipotético é unha ha-
bilidade moi útil – aúna imaxinación 

e creatividade. E, no capítulo 7,  fala 
de crecer; di que a aprendizaxe non 
é unha cuestión de exames e notas , 
senón concebir a realidade do mundo 
que nos rodea. 
 Rematando o libro; no capítulo 8, 
centrado nos nenos e na tecnoloxía,  
a  autora fala do “efecto trinquete”: 
aprendemos das xeracións anteriores 
e non aprendemos igual de nenos que 
de adultos. Os cambios xeracionais 
son o motor da innovación cultural e, 
asemade, son especialmente impor-
tantes para o cambio tecnolóxico. 
 E chegando ao final,  no capítulo 9, 
di que:  ser pais e nais é como facer 
un xardín, onde as plantas medren 
seguras, e con todo o seu potencial. 
Pola contra, ser carpinteiros leva a 
afanarse por ter un bo plano, e facer 
o moble para que se axuste ao dese-
ño, o cal leva á sobreprotección.
Como conclusión, o mellor agasallo 
que lles podemos facer aos nenos e 
nenas  é respectar a súa autonomía 
deixando que madurezan, sen dispo-

¿Padres jardineros o padres carpinteros?

Gopnik, Alison
Ediciones Martínez Roca, Madrid, 2018.
ISBN  8499986358     pp. 264

sitivos. O obxectivo é crear espazos 
para que poidan construír relacións 
cos outros sen pantallas de por medio, 
o que favorece un desenvolvemento 
máis saudable do cerebro e da mente.



Orientación Andújar é un portal edu-
cativo creado polos docentes Ginés 
Ciudad-Real e Maribel Martínez que 
ofrece múltiples recursos accesibles e 
gratuítos e materiais de apoio orien-
tados cara á atención á diversidade, 
ás necesidades educativas especiais, e 
a estimulación temperá.
Un parte importante dos materiais es-
tán enfocados para abordar aspectos 
de Necesidades específicas de apoio 
educativo relacionados co autismo, 

asperger, TDAH, discapacidade visual 
e dislexia. Outro apartado de interese 
é o dedicado á Estimulación Cognitiva 
que abarca aspectos como o da per-
cepción visual, a aprendizaxe visual e 
a neuroeducación.
Nesta plataforma tamén podemos 
atopar un apartado centrado na Com-
prensión lectora no que se ofrecen 
recursos como xogos de pistas, rexis-
tros de lectura, textos para traballar 
a comprensión lectora, lectoaven-
turas, xogos de asociación, tarxetas 
de comprensión, lecturas con pistas, 
packs de inferenciais verbais, e moitas 
outras actividades de grande utilidade 
para traballar a comprensión textual.
O apartado dedicado á Lengua ofre-
ce xogos de lingua, actividades de 
lectoescritura e de conciencia fono-
lóxica, de vocabulario, actividades 
de conciencia semánticas, rimas e de 
morfosintaxe.
Outra sección de grande axuda para o 
profesorado é a centrada nas Matemá-
ticas. Nesta sección podemos atopar 
actividades para traballar o cálculo 

Orientación Andújar

Sitio web
https://www.orientacionandujar.es/ 
Consulta realizada 23/01/2026

mental, a xeometría e outras opera-
cións básicas.
Esta plataforma ten unha sección 
titulada Navidad na que atoparemos 
dinámicas de expresión oral relaciona-
dos coas festas de Nadal, actividades 
para realizar nesta época do ano que 
abarcan bingos e dominós, cartas con 
pictos para Santa Papa Noe plegables, 
etc.
Orientación Andújar facilita material 
de utilidade no ámbito da orientación 
educativa, con múltiples recursos e 
actividades de apoio para utilizar na 
aula e nas titorías. Inclúe recursos 
descargables, fichas de traballo, con-
sellos, xogos organizados por áreas 
e niveis educativos. A maior parte 
do material ofrecido é gratuíto. Os 
recursos son válidos e moi útiles tanto 
para docentes como para familias.



Como lector, este libro ofrece unha 
visión fascinante sobre como as pan-
tallas moldean a nosa vida cotiá. O 
autor mergúllase na complexidade da 
relación entre a educación e a tecno-
loxía, abordando temas como a aten-
ción, a distracción e o impacto emo-
cional das pantallas. A prosa é clara 
e accesible, o que facilita a reflexión 
sobre a nosa propia experiencia coas 
novas tecnoloxías. É importante 
subliñar que a información é transmi-
tida de forma clara e accesible para 
familias sen coñecementos previos 
en tecnoloxía educativa. Evítase a 
linguaxe técnica complexa, facili-
tando a comprensión dos conceptos 
clave. É un convite a cuestionar non 
só como usamos as pantallas, senón 
tamén como estas nos educan sen 
que nos decatemos. Ademais, ofrece 
unha visión actualizada sobre o uso 
das tecnoloxías dixitais na educación, 
abordando as novas tendencias e de-
safíos que enfrontan os educadores na 
era dixital. Proporciona estratexias e 
ferramentas para integrar a tecnoloxía 
na aula de forma efectiva e significa-

tiva.
Para as familias, este libro é unha 
guía esencial para entender o mundo 
dixital no que se están criando os 
nosos fillos e fillas. Fai un repaso das 
preocupacións máis recorrentes no 
eido familar, o que obriga aos autores 
a ofrecer consellos prácticos sobre 
como establecer límites e fomentar un 
uso equilibrado das pantallas. Ade-
mais, destaca a importancia de ser 
modelos a seguir, promovendo unha 
comunicación aberta sobre o que ven 
en liña. Pero lonxe de facer do mundo 
das pantallas unha preocupación, a 
lectura resulta tranquilizadora, xa que 
proporciona ferramentas para xestio-
nar as preocupacións que as familias 
temos respecto á exposición dos máis 
pequenos ás novas tecnoloxías.
No que aos docentes se refire, Educar 
e educarse entre pantallas é unha 
obra imprescindible para calquera 
profesional da educación. Desde as 
aulas non debemos dar as costas á 
realidade da nosa sociedade. Secasí, 
os autores non só analizan os desafíos 
que presentan as pantallas na aula, 

senón que tamén ofrecen estratexias 
para integralas de forma efectiva no 
proceso educativo. A reflexión sobre 
como adaptar as metodoloxías de 
ensino á realidade dixital é especial-
mente valiosa. Este libro invita aos 
docentes a repensar o seu papel e 
a crear un ambiente de aprendizaxe 
que aproveite as oportunidades que 
ofrecen as novas tecnoloxías sen per-
der de vista os valores fundamentais 
da educación. Non se limita á teoría, 
senón que presenta exemplos concre-
tos, actividades e recursos prácticos 
que os docentes poden implementar 
directamente nas súas clases. Isto fa-
cilita a aplicación dos coñecementos 
adquiridos. Considerando diferentes 
enfoques pedagóxicos e metodoloxías 
para a integración da tecnoloxía na 
educación, permite aos docentes 
adaptar as estratexias ás súas propias 
necesidades e contextos. Así e todo, 
non debemos esquecer que a lectura 
desta obra fomenta a reflexión críti-
ca sobre o uso da tecnoloxía no eido 
educativo, alertando sobre os riscos 

Educar y educarse entre pantallas

Serrate González, S., Muñoz Rodríguez, J.M., Huete García, A.
Editorial Narcea, Madrid, 2025

e desafíos, pero tamén resaltando as 
oportunidades e beneficios que ofrece 
o seu uso responsable.
Educar e educarse entre pantallas é 
un recurso valioso tanto para docen-
tes como para familias, que buscan 
comprender e xestionar o impacto das 
tecnoloxías dixitais na educación, 
e no desenvolvemento dos nenos e 
adolescentes. O seu enfoque práctico 
e a súa linguaxe accesible convérteno 
nunha ferramenta útil e relevante para 
a sociedade actual.



A autora deste libro, Maribel Riaza, 
ten unha ampla experiencia no ámbi-
to da xestión de proxectos culturais 
relacionados coas bibliotecas e as 
editoriais. É unha grande coñecedora 
do mundo do libro e da lectura. Nos 
últimos anos colaborou con asiduida-
de na crecente industria do audiolibro 
en español. Este libro é froito desta 
experiencia acumulada ao longo do 
seu desempeño profesional.
O libro realiza un percorrido moi 
ameno pola historia das narracións 
orais dende tempos remotos ata a 
actualidade. É incuestionable que as 
narracións orais existiron antes que os 
libros e que a sociedade evolucionou 
dende un rexistro oral a outro textual. 
Esta obra debuxa esta traxectoria con 
infinidade de exemplos que amosan 
a importancia da literatura oral. O 
percorrido abrangue outras artes como 
son a pintura e o cinema.  
A autora defende a tese de que o 
lector empeza a consolidarse como 
tal dende as primeiras lecturas que 
escoita xa na súa infancia. Ese é un 
momento crucial na adquisición do 

hábito lector. De feito, son moitos 
os lectores que, como a autora des-
te libro, din que a súa afección pola 
lectura naceu destas narracións orais 
realizadas no fogar.
Nas páxinas deste libro podemos apre-
ciar como ao longo da historia o xeito 
máis estendido de gozar da lectura foi 
facelo en voz alta. Será a mediados do 
século XX cando a lectura silenciosa 
comezou a ser máis común, apoiada 
na maior alfabetización da sociedade.
Este ensaio propón un percorrido 
polas primeiras historias orais coñe-
cidas ata a actualidade na que cada 
vez están cobrando máis importancia 
os audiolibros. O libro atravesa dife-
rentes épocas amosando exemplos de 
lectura en voz alta e nos vai mostran-
do como se levou a cabo o paso cara 
á lectura silenciosa. Nas páxinas deste 
ameno ensaio poderemos descubrir 
infinidade de curiosidades en torno ao 
espectáculo da lectura en grupo.
Tamén é evidente que, evolutivamen-
te, estamos máis preparados para 
escoitar que para ler xa que levamos 

máis tempo exercitando a escoita. 
Por este motivo, reivindica a lectura 
en voz alta xa que esta crea apegos e 
fornece lazos afectivos entre quen a 

practica e a comparte. O éxito actual 
dos audiolibros e dos podcast pode-
riamos atopalo na predisposición do 
individuo cara aos textos orais. Pero 
quizais tamén na comodidade que 
supón escoitar fronte a ler, principal-
mente nestes tempos que reclaman 
esforzos máis liviáns.
Unha das ideas valiosas deste libro é a 
que a lectura en voz alta crea comu-
nidade, sendo un axente de carácter 
socializador. Eu apuntaría que non só 
a lectura en voz alta, tamén activida-
des como os clubs de lectura cumpren 
esta función, xa que posibilitan que 
un grupo de persoas compartan ideas 
e emocións propias a partir do comen-
tario dunha obra.
Coincido con Maribel Riaza en que a 
lectura, non só en voz alta, é un acto 
de rebeldía que nos permite desco-
nectar das tecnoloxías e conectar 
con outras persoas coas que podemos 
compartir intereses a través dos li-
bros. Nunha sociedade tan intoxicada 
como esta, deterse todos os días un 
momento para dedicalo á lectura, ou 
a escoita dun libro é unha experiencia 
sumamente saudable.  

